
Выдатны беларускі гісторык Мікола Улашчык у прадмове да сваёй 
кнігі «Была такая вёска» напісаў, што «аб’ектам даследавання мае 
права быць кожны населены пункт, і вельмі шкада, што гісторыі 
вёсак і невялікіх паселішчаў наогул у нас няма». Яшчэ ў большай 
ступені гэта справядліва ў адносінах да паселішчаў Беларусі, якія 
да пачатку ХХ ст. мелі статус мястэчак. Спалучэнне сельскагас-
падарчага занятку жыхароў з гандлёва-рамеснай фукцыяй —  ас-
ноўнае іх адрозненне ад вёсак і гарадоў. Такога тыпу паселішчаў на 
сучасным этапе беларускай гісторыі няма, чым і выкліканы наш 
інтарэс да мінуўшчыны Новай Мышы —  найбольшага з мястэчак 
на тэрыторыі сучаснага Баранавіцкага раёна да канца ХІХ ст.

З гісторыяй мястэчка звязаны лёсы прадстаўнікоў найбольш 
знакамітых магнацкіх родаў Вялікага Княства Літоўскага і Рэчы 
Паспалітай: Хадкевічаў, Сяняўскіх, Вішнявецкіх, Чартарыйскіх, 
Масальскіх, Несялоўскіх і Сапегаў, якія займалі найвышэйшыя 
пасады ў органах цэнтральнага і мясцовага дзяржаўнага апарата 
кіравання. Апавядаючы пра Новую Мыш, мы мімаволі ахопліваем 
шырокі абшар, бо двор у Мышы ў XVI —  першай трэці ХІХ ст. 
быў цэнтрам вялікай, са статусам графства, воласці Навагрудска-
га павета, таму ў кнізе гаворыцца не толькі пра гісторыю Новай 
Мышы, але і падаецца шмат разнастайнай інфармацыі аб мінулым 
навакольных вёсак.

Кароткае апісанне некалі існаваўшага ў Мышы абарончага зам-
ка выканаў беларускі гісторык М. Ткачоў. Стан сельскай гаспа-

даркі ў графстве Мыш закраналі ў сваіх працах Ю. Бараноўскі, 
Г. Лаўмянскі і Д. Л. Пахілевіч. Так, Ю. Бараноўскі адзначаў гарот-
ны стан сельскагаспадарчай часткі насельніцтва сялібы XVII —  
пачатку XVIII ст., бо магнаты насамрэч «тут не гаспадарылі, 
а  па-сапраўднаму панавалі». Да вывучэння мясцовых асярод-
каў хрысціянскага культу звярталіся А.  Ярашавіч, В.  Ляўковіч, 
А. М. Кулагін, А. К. Лявонава.

Гэта даследаванне ўзнікла на падставе зробленага і апубліка-
ванага ў мясцовым друку летам 1989 г. артыкула «Новая Мыш. 
Сацыяльна-гістарычны нарыс». За пройдзены час сітуацыя 
з асвятленнем гісторыі мястэчка і графства істотна не змянілася. 
Даследаваць гісторыю Новай Мышы, асабліва да пачатку XІХ ст., 
даволі складана з-за некалькіх прычын. Па-першае, найбольш 
каштоўныя крыніцы (інвентары маёнтка)  захоўваюцца па-за 
межамі Беларусі, пераважна ў гістарычных архівах і бібліятэках 
Літвы і  Польшчы, таму іх матэрыялы для нас недаступныя. 
Па-другое, архівы быхаўска-мышскай галіны роду Хадкевічаў, 
а таксама роду Несялоўскіх не захаваліся ў поўным аб’еме, апош-
ні згарэў у 1944 г. у Варшаве. Па-трэцяе, археалагічных раскопак 
замка ў Мышы (Старой Мышы) і селішча даўнейшага мястэчка 
Мыш не праводзілі. Навукоўцы толькі зрабілі іх візуальны агляд, 
а селішча Старой Мышы, дзе аўтар адкрыў мясціны з больш чым 
двухметровым культурным слоем, знішчана ў 90-я гады мінула-
га стагоддзя, калі тут дзейнічаў кар’ер саўгаса-камбіната «Мір». 
Па-чацвёртае, селішча Навамышскага двара паноў Хадкевічаў 
і Сяняўскіх, што знаходзіцца ва ўрочышчы Белая Горка (раней 
урочышча Замчышча), моцна пашкоджана пры планіроўцы 
тэрыторыі пад будоўлю свінафермы. Селішча ж Навамышскага 
палацавага комплексу шчыльна забудавана, а часткова зні шчана 
дзеяннем кар’ера. Названыя прычыны не дазваляюць нам на-
лежным чынам даследаваць матэрыяльную культуру, штодзён-
нае жыццё мышан у XV–XVIII стст..

У кнізе падрабязна асвятляецца гісторыя мястэчка ў ХІХ —  па-
чатку ХХ ст., бо ў беларускіх архівах захоўваюцца ў дастатковай 
колькасці матэрыялы пра гэты час. Гісторыя паселішча даве дзена 



да 1921 г., калі, згодна з Рыжскай дамовай паміж Савецкай Расіяй 
і Польшчай, Заходняя Беларусь апынулася ў складзе Польшчы. 
У  цэлым жа лёс Новай Мышы склаўся незайздросна: адкрыццё 
станцыі Баранавічы ў  ХІХ ст. справакавала стыхійны рост вакол 
яе буйнога паселішча, куды паступова пераносіцца з Новай Мышы 
цэнтр гандлёва-эканамічнай дзейнасці ў нашым краі. А будаўніцт-
ва ў  апошняй чвэрці ХХ ст. пасёлкаў Жамчужны і  Мір прадвы-
значыла паступовы заняпад вёскі, адбываецца паступовае яе 
пераўтварэнне ў звычайнае вясковае паселішча, пазбаўленае неаб-
ходнай прамысловай і сацыяльнай інфраструктуры.

Лагічнай часткай нашага даследавання з’яўляецца дадатак са 
змешчанымі ў ім спісамі жыхароў Новай Мышы і навакольных 
вёсак, што натуральна, бо гісторыя —  гэта не безасабовая з’ява, 
а ў першую чаргу дзейнасць людзей, якія жывуць у канкрэтную 
эпоху. Пералік прозвішчаў жыхароў графства Мыш за XVII– 
XIX стст. дазваляе зрабіць выснову: сучасныя жыхары Новай 
Мышы і навакольных сяліб ёсць іх прамыя нашчадкі, таму дадатак 
будзе карысны ўсім тым, хто цікавіцца гісторыяй свайго роду, ён 
стане карысным матэрыялам для ўласных даследаванняў.

Аўтар выказвае шчырую падзяку Канстанціну Антонавічу 
Акалатовічу з  Варшавы, Міхаілу Васільевічу Трафімуку з  Но-
вай Мышы за прадастаўленыя з уласных архіваў копіі інвента-
роў графства Мыш і маёнтка Новая Мыш, якія сталі неацэннай 
дапамогай пры напісанні кнігі, а  таксама Уладзіміру Маруціку, 
Вользе Уладзіміраўне Захаравай —  за слушныя парады і дапамо-
гу ў рэдагаванні тэкстаў, Руслану Рэвяка —  за фотаматэрыялы.

Глава І. УЛАСНІКІ

1.1. Да праблемы першага ўпамінання Мышы  
і яе тагачасных уласнікаў

Раней намі былі знойдзены звесткі аб тым, што двор Мыш 
упершыню згадваецца ў пацвярджэнні вялікага князя Вітаўта 
(1392–1430) на права валодання дзедзічнымі і пажалаванымі 
маёнткамі Мыш, Чарлёна, Вішнева на возеры Спягла, Чучалічы 
на возеры Нарач, Паставы з вялікім абшарам да ракі Дзясны 
і мяжы Полацкага павета і Глыбокае, дадзенага ў 1414 г. сыну 
літоўскага пана Братошы Зенаву ці Зяновію. Гэта меркаванне было 
выкладзена ў артыкуле «Нашы вёскі ў XV–XVI стст.», падрых-
таванага ў сярэдзіне 90-х гадоў мінулага стагоддзя для выдання 
хроніка-дакументальнай кнігі «Памяць» г. Баранавічы і Баранавіц-
кага раёна. Баярын Братша атрымаў Мыш па прывілеі Ягайлы, 
які займаў вялікакняжацкі пасад у 1377–1392 гг., і пазначаны як 
яе ўласнік «Bratusch von der Mies» у заключаным з крыжакамі на 
востраве Салін на рацэ Нёман у 1398 г. пагадненні. Такім чынам, 
Мыш у апошняй чвэрці XІV ст., калі следаваць прадстаўленым 
фактам, —  гэта не толькі аграрнае паселішча, але і рэзідэнцыя 
баярына Братошы ці Братшы.

У  гэтай сувязі біяграфія Братошы выклікае ў  нас асаблівую 
цікавасць. Да сённяшняга дня ў  гістарычнай навуцы няма адзі-
нага погляду на яго этнічнае паходжанне. Так, гісторык XVII ст. 
В. В. Каяловіч следам за М. Стрыйкоўскім і Б. Папроцкім выво дзіў  

паходжанне роду ад нейкага Братосюша, князя («дэспата») 
сербскага і  баснійскага, заснавальніка ў  Босніі горада Браця. 
Яго сын Зяно Братошын каля 1380 г. пераехаў у ВКЛ і паступіў 
на службу да вялікага князя Вітаўта. Р.  Пятраўскас дапускае 
меркаванне аб магчымым нелітоўскім паходжанні Братошы, 
на карысць чаго сведчыць ужыванне яго нашчадкамі герба, 
які не належыць да польскай геральдычнай традыцыі, а  так-
сама чужое літоўскай сістэме асабовае імя, дарэчы, уласцівае 
сербскай імянной сістэме. Супраць гіпотэзы аб сербскім па-
ходжанні Братошы выказаўся беларускі гісторык А. Ліцкевіч. 
Даследчык робіць выснову, што ўся сюжэтная лінія, звязаная 
з паходжаннем Братошы з Малдавіі, куды быццам бы збег наш-
чадак сербскага дэс пата пасля турэцкіх заваёў, з’яўляецца поз-
няй і непераканаўчай. «Альбо гэта поўная выдумка ад пачатку 
да канца, альбо Братоша служыў калісьці ў падольскіх князёў 
Карыятавічаў і, магчыма, у легендзе адбіўся гэты факт», —  за-
ключае ён. Адначасова А.  Ліцкевіч дапускае літоўскае пахо-
джанне бацькі Братошы, які насіў ўласнае імя Койлут, якое, 
напрыклад, можа ўтрымліваць у сваёй аснове літоўскае слова 
kailis —  «шкура, мех».

В.  Насевіч выказваецца за магчымае мясцовае і  праваслаўнае 
паходжанне роду, бо баярын Братоша (Братша) не прымаў удзел 
у Гарадзельскай уніі 1413 г., дзе ліцвінскае баярства атрымала гер-
бы польскай шляхты. Ён спачатку служыў у радзе полацкага князя 
Андрэя Полацкага (да 1387 г.), і толькі пасля —  вялікіх князёў Ягай-
лы і Вітаўта. Баярын Братоша —  пастаянны ўдзельнік рады Вітаўта 
1398–1404 гг., разам з  ім у  1401 г. згадваецца сын Зяновій, ад імя 
якога і ўтварылася родавае прозвішча. Зяновій падчас Мельнскай 
дамовы з палякамі ў 1422 г. згадваецца на пасадзе намесніка ў Коўне 
(capitaneus Cownensis Wiowe Bratoschec), што стала яго найвышэй-
шым кар’ерным дасягненнем. Апошняя згадка пра яго адносіцца да 
1432 г., калі ён бярэ ўдзел у Гарадзельскай дамове.

А.  Шаланда падае інфармацыю аб тым, што Зяновій Брато-
шыч карыстаўся ў 1422 г. напячаткавым знакам у выглядзе дугі 
канцамі ўніз з  простым крыжам наверсе. У  яго сына Івашкі 

